
 Fərman Ağadədə oğlu Quliyev  
19 may 1937-ci ildə Lənkəran 
rayonunun Sütəmurdov kəndində 
anadan olmuşdur. O, 1950-ci ildə 
həmin kənddə yeddillik məktəbi, 
1954-cü ildə Lənkəran Subtropik 
Bitkilər Texnikumunu,  1959-cu 
ildə Azərbaycan Kənd Təsərrüfatı 
İnstitutunun aqronomluq fakültəsini əla 
qiymətlərlə bitirmişdir. Gənc aqronom 
1959-1961-ci illərdə Azərbaycan 
Elmi-Tədqiqat Bağçılıq və Subtropik 
Bitkilər İnstitutunun Lənkəran filialında 
fəaliyyətə başlamışdır. 

1961-1962-ci illərdə Ümumittifaq 
Çay və Subtropik Bitkilər Elmi-
Tədqiqat İnstitutunda (Gürcüstan 
SSR, Maxaradze şəhəri) kiçik elmi 
işçi vəzifəsində çalışmış Fərman 
Quliyev 1962-1965-ci illərdə həmin 
institutun aspiranturasında elmi 
axtarışlarını davam etdirmiş və 
1965-ci ildə Gürcüstan Subtropik 
Təsərrüfatı İnstitutunda (Suxumi 
şəhəri) dissertasiya müdafiə edərək 
kənd təsərrüfatı elmləri namizədi 
elmi dərəcəsi almışdır. Həmyerlimiz 
1965-1967-ci illərdə Soçi Subtropik 
və Cənub Meyvə Bitkiləri Təcrübə 
Stansiyasında baş elmi işçi kimi 
çalışmışdır. Fərman Quliyev 1967-ci 
ildə Azərbaycan SSR Kənd Təsərrüfatı 
Nazirliyinin dəvəti ilə ET Bağçılıq və 
Subtropik Bitkilər İnstitutunun Lənkəran 
filialında aqrokimya və bitki fiziologiyası 
laboratoriyasının müdiri vəzifəsinə təyin 
olunmuş, 1968-1984-cü illərdə həmin 
filialın direktoru vəzifəsində işləmişdir.

Fərman Quliyev 1984-cü il 
Azərbaycan Kənd Təsərrüfatı 
İnstitututunun (Azərbaycan Kənd 

Təsərrüfatı Akademiyası) meyvəçilik 
və subtropik bitkilər kafedrasının 
dosenti seçilərək 1988-ci ilədək həmin 
kafedraya rəhbərlik etmiş, 1988-2002-
ci illərdə isə Azərbaycan EA Genetika 
və Seleksiya İnstitutunda subtropik 
bitkilərin genetikası və seleksiyası 
şöbəsinin müdiri olmuşdur. Tanınmış 
alim həmçinin 1991-1995-ci illər ərzində 
Azərbaycan Respublikasının Prezidenti 
Aparatında Ərazi idarəetmə оrqanları ilə 
iş şöbəsinin böyük məsləhətçisi,  1995-
1996-cı illərdə Azərbaycan Respublikası 
Kənd Təsərrüfatı Nazirliyinin Beynəlхalq 
elmi-teхniki əməkdaşlıq və infоrmasiya 
idarəsinin rəisi vəzifəslərində 
çalışmışdır.

Subtropik bitkilər sahəsində 
nüfuzlu alim Fərman Quliyev 1988-ci 
ildə Gürcüstan Subtrоpik Təsərrüfatı 
İnstititunda “Azərbaycanda çay bitkisinin 
intensiv teхnоlоgiyasının elmi əsasları” 

mövzusunda dissertasiya müdafiə 
edərək kənd təsərrüfatı elmləri dоktоru 
dərəcəsi, 1993-cü ildə prоfessоr elmi 
adı almışdır.

Professor Fərman Quliyev ilk dəfə 
olaraq Azərbaycanın özünəməxsus 
torpaq iqlim şəraitində limon, naringi, 
portağal, qreypfrut, kinkan, şeddok 
və s. sitrus bitkilərinin, yeni subtropik 
meyvə sayılan feyxoanın və kivinin 
yetişdirilməsinin elmi-praktik əsaslarını 
işləyib hazırlamışdır. Tanınmış alim 
zeytun, əncir, nəcib dəfnə, püstə, 
badam,  bambuk, raziyanə, zirə və 

s. meyvə, texniki və dərman bitkiləri 
üzərində də geniş elmi-tədqiqat işləri 
aparmış, onların iqtisadi faydalılığını 
müəyyən edərək, təsərrüfata tətbiqinə 
nail olmuşdur. 

Elmi fəaliyyəti xaricdə də yüksək 
dəyərləndirilən Fərman Quliyev 
tədqiqat işlərini 1995-1998-ci illərdə 
İran İslam Respublikasında da davam 
etdirmişdir. Onun elmi rəhbərliyi altında 
Ərdəbil Universiteti üçün 10 hektar 
sahədə kənd təsərrüfatı elmi-tədqiqat 
mərkəzi yaradılmış, buranın bazasında 
150 növdən çox dərman və meyvə 
bitkilərinin genefond bağı salınmışdır.

Fərman Quliyev feyxoanın 
becərilməsinə dair ilk aqronomik 
qaydaların tərtibatçısı olmuşdur. O, 
respublikada və sabiq SSRİ məkanında 
feyxoanın ilk seleksiya sortlarının 
(“Xəzər”, “Lənkəran”, “Astara” və s.) 
müəlliflərdən biridir. Fərman müəllimin 

təşəbbüsü və gərgin əməyi sayəsində 
1983-cü ilin oktyabr ayında sabiq 
SSRİ məkanında ilk dəfə olaraq 
Lənkəran şəhərində feyxoa bitkisinə 
dair ümumittifaq elmi-praktik müşavirə 
keçirilmişdir. 

Azərbaycan Respublikası Prezidenti 
tərəfindən imzalanmış çoxsaylı dövlət 
proqramlarına uyğun olaraq bölgədə 
çayçılığın, subtropik bitkiçiliyin, bəzək 
bağçılığının və tərəvəzçiliyin inkişaf 
etdirilməsi ilə əlaqədar Lənkəran Dövlət 
Universitetində “Professor Fərman 
Quliyev ixtisas məktəbi” fəaliyyət 

göstərmişdir. Bununla əlaqədar olaraq, 
tanınmış alim Lənkəran rayonunun 
Haftonu qəsəbəsində 30 hektar 
sahədə nümunəvi-təcrübi çay, sitrus, 
subtropik meyvə və bəzək bağçılığı üzrə 
plantasiyalar salmışdır.

Uzun illərin əmək fəaliyyəti dövründə 
SSRİ Ali Attestasiya Komissiyasının, 
SSRİ Kənd Təsərrüfatı Nazirliyi Elmi-
Texniki Şurasının, Ümumittifaq Çay 
və Subtropik Bitkilər Elm-İstehsalat 
Birliyinin “Subtropik Bitkilər” jurnalı 
redaksiya heyətinin, Azərbaycan 
Respublikası Kənd Təsərrüfatı Nazirliyi 
Elmi-Texniki Şurasının, Azərbaycan 
Ali Attestasiya Komissiyasının Ekspert 
Şurasının, AR KTN Elmi-Tədqiqat 
Əkinçilik İnstitutunda dissertasiya 
müdafiəsi şurasının üzvü, Qafqaz və 
Azərbaycan Çay assosiasiyalarının 
rəhbəri, İran İslam Respublikası 
Kənd Təsərrüfatı Nazirliyinin, İİR 

Təbii Ehtiyatlar Nazirliyinin və Ərdəbil 
Universitetinin elmi-tədqiqat işləri üzrə 
müşaviri olmuşdur.

Aqrar sahə üzrə görkəmli alim 
Fərman Quliyev AMEA-nın Lənkəran 
Regional Elmi Mərkəzində (LREM) 
böyük elmi-təşkilati işlər həyata 
keçirmişdir. LREM 2005-ci ildə 
yaradılmasına baxmayaraq, uzun 
müddət çox zəif fəaliyyət göstərmişdir. 
2015-ci ildən professor Fərman 
Quliyevin rəhbərliyi ilə mərkəzin 
fəaliyyətində ciddi dönüş yaranmışdır. 
Alim qısa müddət ərzində LREM-in 

elmi və tətbiq işlərini yüksək səviyyədə 
təşkil edə bilmiş, eyni zamanda elmi 
fəaliyyətini də dayandırmamışdır. O, 
“Xəzər”, “Lənkəran”, “Məhsuldar” feyxoa 
sortlarının həmmüəlifi olmaqla yanaşı, 
çay bitkisinin becərilməsinə dair 5 
səmərəli təklifin vəsiqəsini də almışdır.

Yenilikçi alim Fərman Quliyev  2019-
cu ildə rayonlaşdırılmış 4 çay sortunun 
(“Fərmançay”, “Lənkəran”, “Xəzər”, 
“Fərmançay Çəhrayı”) müəllifidir. Bu 
sortlar zoğvermə intensivliyinə, zoğların 
keyfiyyət göstəricilərinə, quru çay 
məhsuluna görə standart sortları xeyli 
üstələyir. Alimin gərgin və məqsədyönlü 
fəaliyyətinin nəticəsi olan “Lənkəran 
meyeri” limon və “Karlik tezyetişən” 
naringi sortları, tropik-subtropik quayava 
bitkisinin 2 sortu dövlət sort sınağına 
təqdim olunmuşdur. Professor Fərman 
Quliyevin qısa zaman kəsiyində kiçik 
bir təcrübə təsərrüfatında yaratdığı 

genefond bağı, burada yetişdirilən nadir 
və nəsli kəsilməkdə olan bitki növləri 
hamını heyran qoyur.

Tanınmış alimin çay, limon, narıngi, 
portağal, qreypfrut, feyxoa, zeytun, kivi, 
innab, əncir, badam, nəcib dəfnə və s. 
subtropik, bir sıra digər meyvə, eləcə 
də texniki və dərman bitkiləri üzərində 
apardığı elmi-tədqiqat işlərinin nəticələri 
təsərrüfatlarda geniş tətbiq edilərək, 
ali məktəblərin tədris proqramlarına və 
vəsaitlərinə daxil edilmiş, xarici dillərə 
tərcümə olunmuşdur. 

Professor Fərman Quliyev Lənkəran 
Dövlət Universitetinin iqtisadiyyat və 
aqrotexnologiya kafedrasının müdiri 
vəzifəsində çalışdığı 2003-2015-
ci illər arasında kollektivdə böyük 
hörmət və nüfuz qazanmış, burada 
4 fəlsəfə doktoru hazırlamışdır. Alim 
nüfuzlu yerli və xarici elmi jurnallarda 
Azərbaycan, rus, fars, ingilis, çin, gürcü 
və s. dillərdə çap olunmuş 350-dan çox 
elmi əsərin, o cümlədən 30-dən çox 
kitab, monoqrafiya, metodik vəsait və 
tövsiyələrin, bir sıra subtropik və tropik 
bitkilərin açıq torpaq iqlim şəraitində 
yetişdirilməsinə dair aqronomik 
qaydaların müəllifidir.

Tanınmış alim 1980-ci ildə “Xalqlar 
Dostluğu” ordeni və iki dəfə “Əmək 
rəşadətinə görə” medalı ilə təltif 
olunmuş, 1982-ci ildə Azərbaycan 
SSR-in Əməkdar aqronomu adına 
layiq görülmüş, 1996-cı ildə Beynəlxalq 
Ekoenergetika Akademiyasının həqiqi 
üzvü seçilmişdir. 

Ömrünün müdriklik çağında da 
professor Fərman Quliyev məhz 
həyatını elmi yaradıcılığa sərf 
eləmiş, elmi inkişaf etdirməklə ondan 
bəhrələnmış bir şəxsiyyət olmaqla, bu 
gün də yorulmadan çalışır, müvafiq elmi 
problemlərin həllində fəal iştirak edir. 

Sonda tanınmış alim, professor 
Fərman Quliyevi anadan olmasının 
85, elmi-pedaqoji fəaliyyətinin 60 illiyi 
münasibətilə bir daha səmimi qəlbdən 
təbrik edir, ona cansağlığı, daha uzun 
və bərəkətli ömür, bundan sonrakı 
fəaliyyətlərində müvəffəqiyyətlər 
arzulayırıq! 

İradə HÜSEYNOVA, 
AMEA-nın vitse-prezidenti, 

akademik

Fərman Quliyev – 85

Subtropik bitkilər sahəsində 
dünya şöhrətli alim

Azərbaycanın elmi ictimaiyyəti və aqrar sahə üzrə qurumların 
kollektivləri subtropik bitkilərin öyrənilməsi və becərilməsi 
sahəsində görkəmli alim, Lənkəran Regional Elmi Mərkəzinin 

rəhbəri, professor Fərman Quliyevin anadan olmasının 85 illiyini 
qədirbilənliklə qeyd edir. Yubiliyar soydaşımız aqrar elm, xüsusən 
subtropik bitkilərin becərilmə texnologiyalarının və arealının 
genişləndirilməsinin elmi və praktiki əsaslarının tədqiqi və alınan 
nəticələrin tətbiqi sahəsində keçmiş SSRİ-də, yaxın-uzaq xaricdə, eləcə 
də müstəqil Azərbaycanda aparıcı alimlərdən biri kimi tanınmışdır.

“Pandemiya bitdi” düşüncəsindən uzaq olmalıyıq

Bu statistikadan sonra, onu qeyd 
edək ki, yoluxmaların belə sürətlə art-
ması heç də yaxşı əlamət deyil. İnsanla-
rın “pandemiya bitdi” düşüncəsi onların 
kütləvi toplaşmalarına, şənliklərə, 
əyləncə məkanlarına üz tutmalarına 
səbəb oldu. Ehtiyat qorunma tədbirləri 
unuduldu, yenidən görüşərkən öpü-
şüb-qucaqlaşmalar başlandı. Bunun 
nəticəsində də infeksiyaya yoluxmalar 
artdı. Onu da deyək ki, çoxları virusa 
yoluxduğunu hiss etmir, adi soyuqlama 
düşüncəsi ilə test verməkdən boyun 
qaçırır və nəticədə ətrafdakılar üçün 
yoluxma mənbəyinə çevrilirlər. 

Hazırda cəmiyyəti, xüsusilə, 
valideynləri yoluxma sayının artması 
ilə bağlı yeni tədris ilinin necə olacağı 
maraqlandırır. Qeyd edək ki, yoluxma 
sayına baxmayaraq, 2021 – 2022-ci 
tədris ilində dərslər dayandırılmamışdı.

Təhsil naziri Emin Əmrullayev 
Azərbaycanda koronavirusa yoluxma 
sayının artmasının yeni tədris ilinə 
təsirinə aydınlıq gətirərkən deyib: “Əgər 
koronavirusa yoluxma artarsa, oxşar 
model yeni tədris ilində də tətbiq edilə 
bilər. Təbii ki, operativ qərargahın və 
aidiyyəti dövlət qurumlarının qərarlarına 
uyğun addım atılır. Bugünkü artım say-
ları əvvəlki dövrlərlə nisbətdə aşağıdır. 
Hesab edirəm ki, payız mövsümündə 
yoluxma sayının artmasının məktəblərin 
bağlanmasına səbəb olması ehtimalı 
azdır. Ola bilsin, bəzi siniflər distant 
tədrisə keçsin. Bu da həmin vaxtın 
göstəricilərindən asılıdır”.

 Onu da qeyd edək ki, hazırda qonşu 
ölkələrdə yoluxma sayı daha çox artıb. 
Son 24 saat ərzində Rusiyanın 85 reği-
onunda 9 mindən çox insan infeksiyaya 
yoluxub. Rusiyalı tibb elmləri doktoru, 
professor Anton Yerşov koronavirusun 
payıza doğru yayılmasının artacağı ilə 
bağlı danışarkən deyib ki, növbəti kovid 
dalğası yoluxmaların sayı baxımından 
daha böyük olacaq, çünki bu, payızda 
mövsümi SARS ilə üst-üstə düşəcək.

O, bildirib ki, BA.2.75 subvariantı 
ilk dəfə 2022-ci ilin yayında Hindistan-
da kəşf edilib və orada kifayət qədər 
sürətlə yayılıb. Bu variant iyunun 12-də 
infeksiyaların 2 faizini təşkil edirdisə, 
bir ay sonra bu rəqəm artıq 23 faizə 

çatıb. İyul ayında dünyada yayılmağa 
başlayan “Kentavr” bu gün ondan çox 
ölkədə qeydə alınıb. Virusoloqlar onun 
adi “Omicron”dan daha da yoluxucu 
ola biləcəyini ehtimal edirlər, lakin 
onun xüsusiyyətləri hələ tam müəyyən 
edilməyib. Məlum olub ki, bu yarımnöv 
yalnız yoluxuculuğu ilə deyil, həm də 
yüksək patogenliyi ilə məşhurlaşan 
orijinal “Omicron” və “Delta” ştammı-

nın bir növ hibrididir. “Delta”dan virus 
S-zülalında mutasiya alıb, eyni korona-
virus “tikanı”vasitəsilə hüceyrəyə daxil 
olur. Bunun üçün onu qeyri-rəsmi olaraq 
“Kentavr” adlandırıblar.

A.Yerşov deyib ki, əslində, bu, ilk 
belə hibrid deyil. Belə mutantlar çoxdan 
məlumdur və onlar heç bir təhlükə yarat-
mır. Professor əmindir ki, bir çox digər 
viruslar kimi koronavirus da yoluxucu-
luğu artırmaq və patogenliyi azaltmaq 
üçün daim mutasiyaya uğrayır, modifi-
kasiyalar eyni istiqamətdə gedir. Onun 
fikrincə, “Kentavr” bu cərəyanın ən 
bariz nümunələrindən biridir və xəstəliyi 
ağırlaşdırmır.

Tibbi proqnozlara görə, daha bir 
neçə oxşar koronavirus dalğasından 
sonra cəmiyyət ona bu qədər diqqət 
yetirməyəcək. Anton Yerşov pandemiya-
nın sona çatdığına dair əminliyini ifadə 
edib. Həmçinin onu da qeyd edib ki, 
“Omicron”un “Kentavr” ştammının bir alt 
növü payızda xəstəliyin alovlanmasına 
səbəb ola bilər.

Moskva Epidemiologiya və Mikrobi-
ologiya Elmi-Tədqiqat İnstitutunun klinik 

işlər üzrə direktor müavini, tibb elmləri 
doktoru Tatyana Ruzentsova bildirib ki, 
“Omicron” ştammı ilə yoluxma zamanı 
koronavirusun simptomları “Delta” ştam-
mı və digər variantlarla müqayisədə 
daha sürətli inkişaf edə bilər. O, simp-
tomların daha sürətli inkişaf etdiyinə 
dair sübutlar olduğunu deyib. Həmçinin, 
onun sözlərinə görə, “Omicron” ilə 
xəstələr qoxu və dadın itirilməsindən 
demək olar ki, şikayət etmirlər. İnstitutun 
kliniki şöbəsinin kiçik elmi işçisi. G.N. 
Qabriçevski bildirib ki, yeni ştamma 
yoluxmuş xəstələrin əksəriyyəti 20-30 
yaşlı gənclərdir. 

Bu fakt onu təsdiqləyir ki, mövsümlə 
əlaqədar olaraq, gənclər daha aktiv 
həyat keçirirlər. Əyləncə mərkəzləri, 
çimərliklər, turizm obyektləri gənclərin 
istirahət üçün daha çox üz tutduqları 
məkanlardır. Yoluxanların çoxunun da 
gənclər olması o deməkdir ki, onlar heç 

bir qorunma tələb və qaydalarına əməl 
etmir, nəticədə həm özləri yoluxur, həm 
də ətrafdakılar üçün təhlükə mənbəyinə 
çevrilirlər.

Sonda onu da xatırladaq ki, ko-
ronavirusa qarşı peyvəndlər saysız-
hesabsız insan həyatını xilas edib, 
lakin infeksiyanın ötürülməsini azalda 
bilməyib. ÜST-nın baş direktoru Tedros 
Adhanom Qebreyesus çərşənbə günü 
keçirdiyi brifinqdə deyib: “Hökumətlərin 
və özəl sektorun təkcə xəstəliyin 
gedişatını yüngülləşdirən deyil, həm 
də infeksiyanın özünün qarşısını alan 
yeni peyvəndlərin hazırlanmasında 
əməkdaşlıq etməyə və sərmayə qoyma-
ğa davam etməsi çox vacibdir. Bizim, 
həmçinin burun spreyi və ya damcı kimi 
tətbiqi daha asan peyvəndlərə ehtiyacı-
mız var. Koronavirusla mübarizə üçün 
yeni peyvəndlər və digər vasitələr ha-
zırlandıqca, onların bütün ölkələr üçün 
eyni dərəcədə əlçatan olması da artıq 
dərəcədə vacibdir”. 

Zərifə BƏŞİRQIZI,  
“Xalq qəzeti”

Ölkəmizdə koronavirus infeksiyasına iyul ayının 27-də 399 yeni yo-
luxma faktı qeydə alınıb, 271 nəfər müalicə olunaraq sağalıb. Operativ 
qərargahdan verilən məlumata görə, COVID–19 üçün götürülən analiz 
nümunələri müsbət çıxmış şəxslərdən 2 nəfəri vəfat edib. Azərbaycanda 
iyulun 28-dək ümumilikdə 797 min 281 nəfərin koronavirus infeksiyası-
na yoluxması faktı müəyyən edilib. Onlardan 785 min 437 nəfər müalicə 
olunaraq sağalıb, 9 min 741 nəfər vəfat edib. Səhiyyə müəssisələrində 
aktiv xəstə sayı 2 min 103 nəfərdir. Ölkədə son sutka ərzində 3 min 543, 
hazırkı dövrədək isə 7 milyon 33 min 280 test aparılıb. 

Bir neçə rayonda kənd qonaq 
evlərinin yaradılmasına başlanılıb

Kənd turizminin inkişafına və 
kəndlərdə məşğulluğa dəstək məqsədi 
daşıyan layihənin yeni mərhələsində 
həmin rayonlarda turistlər üçün kənd 
qonaq evləri kimi fəaliyyət göstərəcək 
50 sahibkarlıq subyektinin təsis olunma-
sı nəzərdə tutulur.

Bunun üçün ilk növbədə uyğun 
namizədlərin seçimi aparılıb və turizm-
xidmət sahələri üzrə müvafiq biliklərə 
yiyələnmələri onlar üçün təlimlərə cəlb 

olunublar. Turizm obyekti kimi istifadə 
olunacaq ərazidə də təmir işləri aparılıb.

Son mərhələ olaraq bugünlərdə 
həmin namizədlərə Dövlət Məşğulluq 
Agentliyi tərəfindən özünüməşğulluq 
proqramının aqroturizm zərfi üzrə qonaq 
evi üçün lazım olan avadanlıqların 
(divan, kreslo, stol-stul və yataq dəstləri, 
mebel avadanlıqları, soyuducu, kondisi-
oner, mətbəx ləvazimatları, televizor  
və s. ) verilməsinə başlanıb.

Qeyd edək ki, layihənin ilk mərhələsi 
kimi ötən il İsmayıllı rayonunda 15 kənd 
qonaq evi yaradılaraq avadanlıqlarla 
təchiz olunub. 15 ailə üzrə 40 nəfərə 
yaxın qadın və gəncin məşğulluğu təmin 
edilib. Həmçinin 300-ə yaxın kənd sakini 
sahibkarlıq və özünüməşğulluq imkanla-
rı barədə məlumatlandırılıb.

Samirə ƏLİYEVA,  
“Xalq qəzeti”              

“Kəndlərdə sahibkarlığın və özünüməşğulluğun inkişafı” layihəsinin 
növbəti mərhələsi çərçivəsində turizm potensialı yüksək olan Quba, 
Qusar, Xaçmaz, Şəki, Zaqatala, Qax, Lənkəran, Astara və Lerik rayon-
larında kənd qonaq evləri kimi fəaliyyət göstərəcək yeni sahibkarlıq 
subyektləri yaradılır. Əmək və Əhalinin Sosial Müdafiəsi Nazirliyindən 
verilən məlumata görə, layihə nazirliyin tabeliyində Dövlət Məşğulluq 
Agentliyi, Kiçik və Orta Biznesin İnkişafı Agentliyi (KOBİA) və Dövlət 
Turizm Agentliyinin dəstəyi ilə həyata keçirilir.

Yunan-Roma güləşi  
üzrə Azərbaycan  
millisi dünya ikincisi olub

İtaliyanın paytaxtı Romada keçirilən U-17 
dünya çempionatında yunan-Roma güləşi üzrə 
mübarizəyə yekun vurulub.
Azərbaycan Güləş Federasiyasından verilən məlumata 

görə, millimiz mundialda uğurlu çıxışla yadda qalıb. Yarışda 
iştirak edən 10 idmançımızdan 7-si fəxri kürsüyə qalxıb. Bu 
da son 10 ildə belə yaş qrupunda yunan-Roma güləşində ən 
yaxşı göstəricidir.

Nəticədə Fəraim Mustafayev (55 kq), Davud Məmmədov 
(71 kq) və İsmayıl Rzayev (80 kq) gümüş, Hüseyn Sava-
dov (45 kq), Səid Xəlilov (48 kq), Vədat Qasımlı (51 kq) və 
Məzaim Mərdanov (110 kq) isə bürünc medal qazanıblar.

Beləliklə, yığma 130 xal toplayaraq komanda hesabında 
dünya ikincisi olub. İran 135 xalla birinci, Gürcüstan isə 121 
xalla üçüncü yeri tutub.

Qeyd edək ki, xalların sayına görə bu nəticə U-17 dünya 
çempionatları tarixində Azərbaycanın yunan-Roma güləşində 
yeni rekorddur.

Tərlan SÜLEYMANOV, “Xalq qəzeti”

FHN-nin Dövlət Yanğın Nəzarəti 
Xidməti qanunsuz çalışan 
ocaqxanaların fəaliyyətini dayandırıb

Fövqəladə Hallar Nazirliyinin Dövlət Yanğın Nəzarəti 
Xidməti səlahiyyətlərinə uyğun olaraq, ölkədə yanğın 
təhlükəsizliyinin təmin edilməsi istiqamətində müvafiq 
tədbirlərin görülməsini 
davam etdirir.

Bu çərçivədə, 
Dövlət Yanğın Nəzarəti 
Xidmətinin əməkdaşları 
meşələrdə və meşəətrafı 
sahələrdə apardıqları 
monitorinqlər zamanı 
İsmayıllı rayonu, Basqal 
kəndində meşəlik ərazidə 
qeyri-qanuni yolla ağac 
kömürü istehsal edən dörd ədəd ocaqxana aşkar edib.

Qanunsuz fəaliyyətlə məşğul olan işbazlar tərəfindən 
kustar üsulla düzəldilmiş, heç bir yanğın təhlükəsizliyi 
qaydalarının tələblərinə cavab verməyən ocaqxanaların 
meşə ərazisində istismar edilməsi ərazidə yanğın təhlükəsini 
yaratmaqla, baş verə biləcək yanğının qısa zamanda geniş 
əraziyə yayılmasına, eləcə də təbiətə, insan həyatı və sağ-
lamlığına təhlükə riskinin artmasına münbit zəmin yaradır.

Yuxarıda qeyd olunanları nəzərə alaraq, yanğın 
təhlükəsizliyinin təmin edilməsi məqsədilə “Azərbaycan 
Respublikası meşələrində yanğın təhlükəsizliyi Qaydaları”nın 
2.1.1 və 2.1.4-cü maddələrinin tələblərinə zidd olaraq 
meşə sahələrində ağac kömürü istehsal etmək üçün xüsusi 
ocaqxanalar təşkil etmiş şəxslər barəsində Fövqəladə 
Hallar Nazirliyinin Dövlət Yanğın Nəzarəti Xidmətində 
fakt rəsmiləşdirilib və qanunvericiliklə nəzərdə tutulmuş 
qaydada müvafiq tədbirlərin görülməsi üçün aidiyyəti dövlət 
qurumlarına rəsmi müraciətlər edilib.

“Xalq qəzeti”              

